
Äntwert vum Minister fir Ëmwelt, Klima a Biodiversitéit op d’parlamentaresch Fro n°1803 vum 20. 
Januar 2025 vum éierewäerten Deputéierten Här Sven Clement iwwert den “Impact du bruit sur la 
santé mentale et physique” 

1. Wéi eng konkret Moossname gedenkt d'Regierung ze huelen, fir de Kaméidipegel zu

Lëtzebuerg nohalteg ze reduzéieren a wéi eng Zesummenaarbecht gëtt et mat den Nopeschlänner an

dësem Beräich?

Am Kader vun der europäescher Direktiv 2002/49/CE ginn an engem Zyklus vu fënnef Joer 

Kaméidiskaarte vum Stroosseverkéier, Schinneverkéier, Flughafe Findel an am aktuellen Zyklus och fir 

d’éischt vun de groussen industrielle Betriber gemaach. Op Basis vun dëse Kaméidiskaarte gi fënnef 

Aktiounspläng ausgeschafft fir de Stroossekaméidi, de Schinnekaméidi, de Kaméidi vum Flughafe Findel, 

fir d’Agglomeratioun Lëtzebuerg a fir d’Agglomeratioun Süden. Et ass awer wichteg ze bemierken datt 

bei dëse Pläng nëmmen de Kaméidi adresséiert gëtt dee bei deene Sourcen entsteet déi an der Direktiv 

virgi sinn. Aner Sourcen, ewéi Kaméidisproblemer an der Noperschaft ginn domat net adresséiert. Dee 

gëtt an den eenzelne Gemengen iwwer deenen hir Policereglementer gereegelt. 

D’Aktiounspläng enthale konkret Mesuren déi als d’Zil hunn de Kaméidi vun deene verschidde Sourcen 

ze reduzéieren, zum Beispill Preventiounsmesuren oder Mesuren am Kader vun Infrastrukturprojeten 

déi zur Reduktioun vum Kaméidi op spezifesche Plaze solle bäidroen. Op europäeschem Niveau kënnen 

zudeem Mesuren un der Source geholl ginn, z.B. bei der Zouloossung vu Gefierer.  

D’Ëmweltverwaltung ass a verschiddenen europäesche Gruppen a Gremie vertrueden a reegelméisseg 

am Austausch mat der Kommissioun an de Nopeschlänner zu de verschiddenen Thematiken aus dem 

Beräich Kaméidi. 

2. Ginn et aktuell Etüden iwwer d'Auswierkunge vu Kaméidi op d'Gesondheet zu Lëtzebuerg a

wéi gedenkt d'Regierung dës Erkenntnisser an hir Politik anzebauen?

Op Basis vun den aktuelle Kaméidiskaarte goufen d’Laangzäit-Auswierkunge vum Kaméidi op 

d’Gesondheet an d’Liewensqualitéit analyséiert. Dës Analysen hunn, unhand vu Formelen déi vun der 

Direktiv virgi sinn d’Unzuel vun de Betraffenen statistesch ofgeschat, dëst a Bezuch op Belästegung, 

chronesch Schlofstéierungen a kardiovaskulär Stéierungen. D’Resultater sinn op www.data.public.lu 

publizéiert. Dës Donnéeë sinn an den zoustännegen Aarbechtsgruppe vun den Aktiounspläng géint de 

Kaméidi weider am Detail analyséiert ginn an déngen als Zousazinformatioun fir d’Ausschaffe vu 

Mesuren zur Reduktioun vum Kaméidi.  

Zousätzlech huet d’Ëmweltverwaltung am Joer 2022 eng Ëmfro iwwer d’Perceptioun an d’Follgen vum 

Kaméidi an der Bevëlkerung duerchgefouert. D’Resultater vun dëser Ëmfro sinn um Site www.emwelt.lu 

ënner der Rubrik Kaméidi opruffbar. 

3. Wéi kann d'Regierung sécherstellen, datt d'Gemengen an d'Entreprisen hir Verantwortung

iwwerhuelen, fir de Kaméidi an hire Beräicher ze reduzéieren, a ginn et Pläng fir méi streng

Grenzwäerter anzeféieren?

Am Kontext vun der Gemengenautonomie hunn d’Gemengen d’Méiglechkeet duerch geziilte 

Preventiounsmesuren zukünfteg Kaméidisproblemer ze evitéieren. Heibaï kann z.B.. déi strategesch 

Emweltweltpréifung (SUP), déi am Kader vun enger PAG-Prozedur, vun der Gemeng muss erstallt ginn, 

eng wichteg Hëllefstellung sinn (z.B. fir sensibel Beraicher ze erkennen, fir Mossnahmen um Niveau vum 

Aménagement communal oder dem Urbanismus ze identiziféieren,...). D’Ëmweltverwaltung steet am 

reegelméissege Kontakt mat de Vertrieder vun de Gemenge fir Léisungen ze fannen an ze 

koordinéieren. Ervirzehiewen ass beispillsweis d’Ausschaffe vun den Aktiounspläng géint de Kaméidi, 

wou fënnef Aarbechtsgruppen opgestallt goufen, dorënner eng fir d’Agglomeratioun Lëtzebuerg an eng 

fir d’Agglomeratioun Süden. Weiderhin sinn an deene leschte Joer Formatiounen a Workshopen fir dat 

technescht Personal vun de Gemengen offréiert ginn. 

Entreprisen (wéi och Chantieren) déi Kaméidi maache musse gesetzlech gereegelt Grenzwäerter 

anhalen, festgeluecht duerch de règlement grand-ducal modifié du 13 février 1979 concernant le niveau 

de bruit dans les alentours immédiats des établissements et des chantiers. Eng Rei Betriber sinn zudeem 

der loi modifiée du 10 juin 1999 relative aux établissements classés oder der loi modifiée du 9 mai 2014 

relative aux émissions industrielles ënnerstallt a kënnen an deem Kontext méi streng Grenzwäerter 

operluecht kréien.  

Am Kontext vun neien internationalen an europäeschen Etüden zu den Auswierkunge vum Kaméidi op 

de Mënsch ginn och d’Grenzwäerter zu Lëtzebuerg reegelméisseg evaluéiert.  

4. Wéi gedenkt d'Regierung d'Sensibiliséierung an d'Opklärung vun de Bierger iwwer d'Gefor vu

Kaméidi ze verbesseren?

D’Verëffentlechung vun den Aktiounspläng gëtt begleet duerch ëffentlech Presentatiounen an enger 

Consultation publique, wou d’Bierger d’Méiglechkeet kréien hier Froen ze stellen an hier Umierkunge 

matzedeelen. Aktuell Etüden an Analysen zum Thema gi reegelméisseg op der Internetsäit 

www.emwelt.lu zur Verfügung gestallt; iwwer d’Rubrik “FAQ” sinn Äntwerten op heefeg gestallte Froen 

disponibel. Am Kader vun Evenementer wéi den Ëmweltdeeg hunn d’Bierger d’Méiglechkeet sech iwwer 

d’Thematik Kaméidi ze informéieren an un Aktivitéiten deel ze huelen, am Joer 2024 zum Beispill un de 

sougenannte Klangweeër um Site Belval.  

Lëtzebuerg, den 18. Februar 2025 
(s.) Serge Wilmes 

Minister fir Ëmwelt, Klima a Biodiversitéit 

http://www.emwelt.lu/



